
Nasjonalt senter for kunst og kultur i opplæringa (KKS) har 
utvikla dette heftet for å inspirere til meir samarbeid mellom 
kulturskolen og grunnopplæringa i kommunen. Vi ønskjer 
å medverke til å utvikle kulturskolen vidare som lokalt 
ressurssenter. 

Mandatet til KKS som nasjonalt ressurssenter for kunst og 
kultur i opplæringa er å støtte kommunane i arbeidet med 
kulturskolen. 

Senteret har eit tett og godt samarbeid med Norsk 
kulturskoleråd, og har som oppgåve å publisere støtte- og 
rettleiingsmateriell der temaet er samhandling mellom 
kulturskolen og grunnskolen.

Under konferansen SamBa2015 i Kristiansand 11.–12. november  
2015 viste vi fram døme på SAMhandling for og med barn 
og unge for å løfte fram kunst og kultur i opplæringa. I to 
dagar retta vi merksemda mot mykje av det flotte arbeidet 
som blir gjort lokalt, og erfaringar og forsking blei formidla 
og utveksla. Målet var å inspirere og motivere til meir 
samhandling innanfor eigen kommune. 

I etterkant har vi valt å presentere dei tre kulturskolane som 
delte erfaringane sine på konferansen:

•	 Tolga kulturskole: Samhandling med grunnskolen.  
Fleirkultur, inkludering og leiarforankring.

•	 SKUG-senteret ved Kulturskolen, Tromsø kommune: 
Samspel og komponering utan grenser, eit ressurssenter 
for spesielt tilpassa musikkundervisning.

•	 Bodø kulturskole: Bodø-piloten – ein modell for 
samhandling. Samarbeid kulturskole–grunnskole  
sett frå eit leiarperspektiv.

De kan lese meir om erfaringane og prosjekta til desse 
kulturskolane – og andre gode prosjekt – i den digitale 
ressursbasen på kunstkultursenteret.no

Vi håper dette heftet kan inspirere til å bruke den kunst- 
og kulturfaglege kompetansen til kulturskolen i større grad 
gjennom eit tett samarbeid med skoleverket.

Kirsti Saxi
Senterleiar, KKS

INNLEIING 

Elisabeth Misvær
Rådgivar og tiltaksansvarleg, KKS

KULTURSKOLEN SOM  
LOKALT RESSURSSENTER

Kulturskolen skal samarbeide med skole- og kultursektoren 
og medverke til at elevane får styrkt kompetansen og høvet 
til å utfalde seg kulturelt i lokalsamfunnet.

Det inneber at kulturskolen har eit forpliktande samarbeid 
med barnehagar, grunnskolar, vidaregåande skolar, lokalt 
kulturliv og profesjonelle aktørar innanfor kunst- og kultur
formidling.

Kommunen er gjennom paragraf 13-6 i opplæringslova for
plikta til å ha ein kulturskole:

§ 13-6. Musikk- og kulturskoletilbod
Alle kommunar skal aleine eller i samarbeid med andre 
kommunar ha eit musikk- og kulturskoletilbod til barn og 
unge, organisert i tilknyting til skoleverket og kulturlivet elles.

Den generelle delen av læreplanen, som gjeld både 
grunnskolen og den vidaregåande opplæringa (K06), fram
hevar kva kunstmøte kan opne for:
«I møtet med skapende kunst kan en rykkes ut av vane
forestillinger, utfordres i anskuelser og få opplevelser som 
sporer til kritisk gjennomgang av gjengse oppfatninger og til 
brudd med gamle former.» 

Den kunst- og kulturfaglege kompetansen til kulturskolen 
kan supplere den obligatoriske opplæringa gjennom eit tett 
samarbeid med skoleverket.

Den nye organiseringa av Den kulturelle skolesekken (DKS) 
under Rikskonsertane – med nytt mandat og nytt namn 
(bestemt august 2015) – skal sikre eit tettare samarbeid 
mellom DKS og skolane enn tidlegare. Mange kulturskolar 
administrerer DKS lokalt, og styrkjer på denne måten 
posisjonen til kulturskolen som lokalt ressurssenter. 
Omorganiseringa gir også kulturskolane eit større 
handlingsrom som ein nær og aktiv samarbeidspartnar for 
grunnopplæringa. 

Kulturskolen og grunnopplæringa bør samarbeide på både 
elev-, lærar- og leiarnivå. Døme på eit slikt samarbeid er store 
framsyningar og produksjonar, som får fram omfanget og 
breidda i samarbeidet. Dei speglar det kulturelle mangfaldet, 
integrerer kunst- og kulturperspektivet i faga, tek i bruk 
utstyr og lokale, gjer at ein utviklar metodar, læringsmiljø 
og pedagogisk rettleiing – og viser fram kulturskolen som 
utstillings- og konserttilbydar.

Ragnhild Skille, Norsk kulturskoleråd

Foto: Tolga kulturskole

Tolga kommune ligg i Nord-Østerdalen i Hedmark fylke, 
midt mellom regionsentra Tynset og Røros. Kommunen har 
1656 innbyggjarar per 1. januar 2015.

Tolga kulturskole har lang erfaring med samarbeid på tvers. 
Dei seier sjølv:
«Vi er kommunens kulturelle ressurssenter, og arbeider 
svært tett sammen med grunnskolen, barnehagene og 
det frivillige kulturlivet i kommunen. På denne måten 
møter vi eleven på flere arenaer og lærer å kjenne eleven 
som et ‘helt’ menneske. Ved å ta utgangspunkt i elevens 
sosiale, kulturelle og faglige behov, gir vi den enkelte 
et godt tilbud. Kulturskolen er bevisst på å ansette 
personale med meget høy fagkompetanse. Pedagogene 
bidrar til opplevelse, utfoldelse, mestring, inspirasjon 
og personlig utvikling hos elevene ved å gi opplæring 
tilpasset elevenes individuelle forutsetninger og behov. 
Vi arbeider kontinuerlig for å videreutvikle oss og legger 
vekt på nyskapende arbeidsmåter på tvers av faggrenser. 
Dette gjør det mulig for oss å ta vare på elevens helhetlige 
utvikling – både sosialt, kulturelt og faglig i nær relasjon 
til lokalsamfunnet.»

Berit Konstad Graftås er rektor ved Tolga kulturskole og 
Alvdal kulturskole. Graftås er brennande engasjert og opp
teken av det fleirkulturelle samfunnet, av integrering og 
ikkje minst av leiarforankring.

Ho meiner at viktige suksesskriterium for Tolga er at 
fellesverdiane er forankra i heile bygda. Rådmannen i Tolga 
ser på skolen som hjartet i bygda: «Kunnskap om kvar ein 
kjem frå, og om bygda er viktig for utviklinga av identitet 
hos kvar enkelt. Skole og utdanning handlar ikkje berre 
om resultat, men om å utvikle haldningar i kvar enkelt.»

Tolga kulturskole har utmerkt seg som eit godt eksempel 
på korleis barn og unge lærer og utviklar seg i Noreg. 
Tolga var demonstrasjonskulturskole i 2007–2009. Elin 
Angelo og Anne Berit Emstad ved NTNU har sett lys på 
Tolga gjennom forskinga si, blant anna i boka «Ledelse for 
læring i mulighetenes skole» (2015). I kapitlet om Tolga 
ser forfattarane på kva prosessar som har medverka til det 
kraftfulle samarbeidet om læringa og utviklinga til barn og 
unge i Tolga kommune, og skoleleiing blir trekt fram som ein 
sentral faktor for å diskutere kvalitet i skolen. Forfattarane 
trekkjer fram tre faktorar som medverka til suksess i Tolga:  
1 verdiar; 2 forankring av felles verdiar i heile bygda;  
3 leiing, samspel og refleksjon.

TOLGA KULTURSKOLE, KOMMUNENES  
KULTURELLE RESSURSSENTER

Forestilling (Tolga kulturskole).

Elin Angelo refererer i «Profesjonsforståelser og kunst
pedagogikk» (2014) til Nielsen, der han seier at undervisning 
i kunstfag handlar om å lære seg noko, men handlar samtidig 
også om å lære om seg sjølv, om andre, om relasjonar, 
om livet. I tillegg til å undervise i disiplinen, underviser 
kunstpedagogen like gjerne eleven i kven han er og kan 
være, kven han kan relatere seg til og kva verdier som er 
ledande i desse fellesskapa.

BARNEHAGE, SKOLE OG KULTURSKOLE  
– RØTER I FORTIDA, TRU PÅ FRAMTIDA
«Det skal ein heil landsby til for å oppdra eit barn», seier 
eit afrikansk ordspråk. Dette ordspråket kan også brukast 
til å skildre heilskapstenkinga i barnehagane, skolane og 
kulturskolen i Tolga. Der speler skolane på svært godt lag 
med lokalsamfunnet. 

Røter i fortida, tru på framtida og læring i fellesskap 
er visjonen for «Oppvekst i Tolga». Målet er å ha gode 
og profesjonelle skoler, barnehager og kulturskole, og 
målsettinga er: «Vi vil ha et oppvekstmiljø som gir trygge, 
glade, selvstendige og skapende barn og unge.»

KULTURSKOLEN – EN DRIVKRAFT I ET RIKT 
KULTURLIV (JF. STRATEGISK PLAN FOR 
OPPVEKST):
«Vi har et bredt tilbud, favner mange, lar talentet utvikle seg 
og enere løftes fram. Vi har som mål å styrke barn og unges 
kompetanse i estetiske fag og gjøre dem i stand til å delta i 
det frivillige kulturliv og gjøre dem tryggere i kommunikasjon 
med andre mennesker. 

Grunnprogram - et åpent tilbud til alle i en utvidet skoledag. 
Skal bidra til å utvikle kreative evner, faglig kompetanse og 
samarbeidsevne som grunnlag for personlig utfoldelse. Det 
er blitt sagt at bare i fellesskap med andre, kan en lære seg 
selv å kjenne. 

Kjerneprogram – Åpent opptak for elever som er motivert 
for større undervisningsmengde og systematisk egeninnsats. 
Skal bidra til å utvikle kreative evner, håndverksmessig og 
kunstnerisk kompetanse og samarbeidsevne. 

Fordypningsprogram – Har opptaksprøver, regionalt samarbeid.

Blåsere.  Foto: Ingrid Eide

Tangent og rytme.Sommerfest, kongolesisk sanglek.  Foto: Marianne Elven

Som lokalt ressurssenter skal kulturskolen også medvirke til 
å styrke kulturell kompetanse og utfoldelse i lokalsamfunnet 
gjennom forpliktende samarbeid med skole-, kultur- og 
helsesektoren. Dette samarbeidet retter seg mot alle inn
byggere i kommunen. 

GODE MESTRINGSARENAER,  
INKLUDERING, DELTAKELSE
Elevenes formidling av sin mestringsglede står sentralt 
hos oss, og de deltar på konserter og forestillinger fra de 
er debutanter. Da kombineres gjerne mange kunstneriske 
uttrykk, og elevene får erfaring i å vise fram sitt talent i 
en profesjonell ramme, på en måte som gjør dem stolte 
over egne prestasjoner. Kulturarrangementer fungerer som 
sosialt lim i møtet mellom barnehage, skole, kulturskole 
og nærmiljø. På tvers av generasjoner, språk, gjennom alles 
mulighet til deltakelse på institusjoner, samarbeid med eldre, 
med det frivillige kulturlivet i kommunen og i regionen, gir 
det gode arenaer for elevenes utvikling.»

SAMARBEID MED BARNEHAGAR,  
SKOLAR OG FRIVILLIG KULTURLIV
Kulturskolen søkjer heile tida etter nyskapande måtar å 
arbeide på – på tvers av faggrensene. Kulturskolen og grunn
skolen har felles verksemdsleiar og felles merkantil teneste, 
utstyrspark og lokale. Elevane får kulturskoleopplæring i 
skoletida og i SFO-tida når det passar den enkelte eleven 
best. Dette er mogleg å gjennomføre på ein forsvarleg måte 
fordi skoleleiinga har vedteke å utvide skoledagen. Også 
alle barna i barnehagen får eit tilbod, med vekt på song og 
musikk.

Mange pedagogar underviser både i skolen og i kulturskolen, 
fleire av dei i heile stillingar. Det gir fagleg tyngd, fleksibilitet 
og kontinuitet. 

Dette skoleåret gir Tolga eit gratis kulturskoletilbod til alle 
elevar frå 1. til 10. trinn i Tolga kommune, med ulike tema 
på dei ulike trinna.

Seljefløyte, instrumentmakerkurs (Tolga kulturskole).

INSTRUMENTMAKARKURS / SPELEKURS   
Alle elevane i 7. trinn får lære å lage si eiga seljefløyte 
i verkstaden til instrumentmakar Magnar Storbekken 
på Tolga. Dei lagar ei utgåve i plast slik at dei kan spele 
saman på fløytene etterpå. Musikaren og seljefløytisten 
Hans Fredrik Jakobsen kursar elevane i seljefløytespel.

Verksemdsleiar Berit Konstad Graftås seier klart at 
kulturskolen ikkje skal ta over dei estetiske faga 
i skolen. Dette er oppdraget til skolen. Ho hevdar 
likevel at ho sjeldan tenkjer berre kulturskole, men 
kulturskole som ein del av ein heilskap. «Hos oss vil vi 
at barnehage, grunnskole og kulturskole skal gi dei 
unge lyst på livet – og evne til å meistre det.» Dette 
kjem tydeleg fram i brosjyren om kulturskulen (Tolga 
kommune, 2008) og frå skole eiger i den nyleg vedtekne 
Styringsplattforma for oppvekst frå september 2015.

SKUG  
- SAMSPEL OG KOMPONERING UTAN GRENSER

Kulturskolen, Tromsø kommune har historie tilbake til 
1955. Skolen er i dag fagsenter for musikk, dans, teater, 
samtidssirkus, visuell kunst og tverrfagleg tilbod. Skolen 
har også eit ressurssenter for funksjonshemma elevar, SKUG 
(samspel og komponering utan grenser).

SKUG-senteret ved Kulturskolen, Tromsø kommune er eit 
ressurssenter for spesielt tilpassa musikkundervisning. Ved å 
ta i bruk ein kombinasjon av datateknologi, tilgjengelegheits
teknologi (for eksempel brytarar) og musikkteknologi er det 
ingen grenser for kven som kan få undervisning ved SKUG-
senteret. Sidan prosjektstarten i 2003 og opninga av SKUG-
senteret i 2007 er det blitt utvikla ein spesialkompetanse 
som er på høgde med det beste i verda, og dessutan unik i 
norsk samanheng. SKUG-senteret har i dag rundt 20 elevar 
som kvar veke får undervisning. Lærarressursar blir selde til 
Universitetet i Tromsø, og det har vore og blir gjennomført 
diverse prosjekt i barnehagar og skolar i Tromsø kommune. 
SKUG-senteret er i tillegg ein del av eit forskarnettverk ved 
Universitetet i Huddersfield, der dei deler og utviklar ny 
kunnskap innanfor fagfeltet tilpassa musikkteknologi.

Elevane har enkelttimar, speler i band eller grupper og tek 
del på samspel og konsertar i regi av kulturskolen. Målet 

er at alle som ønskjer å lære å spele, skal få høve til det 
uavhengig av funksjonsnedsetjingar. Ved å bruke spesielt 
tilpassa musikkprogramvare som kan styrast med brytarar, 
rørslesensorar, keyboard, spelkontrollar eller iPad, er det 
mogleg for alle å lære å spele eit instrument sjølvstendig.

To av lærarane ved SKUG-senteret, Einar Berg-Olsen og 
Elin Skogdal, har skrive eit kapittel i boka Inkluderende 
praksis. Dette kapittelet handlar om arbeidet som er gjort 
ved SKUG-senteret og dei moglegheitene som er skapt av 
utviklingsarbeidet ved Tromsø Kulturskole. I januar 2015 
fullførte Skogdal og Berg-Olsen master i «Funksjonshemming 
og deltakelse» ved Høgskolen i Harstad med masteroppgåva 
«Mulighetenes musikk».

Lenkjer til masterfilmane  
frå masteroppgåva: 
 
Flame Wheels  
Bond Concert:

 
An Instrument for all?: 

Magomed speler.  Foto: SKUG

TILPASSA MUSIKKOPPLÆRING  
– SAMARBEID OG KUNNSKAPSDELING 
(Elin Skogdal og Einar Berg-Olsen)

«Det er ingen som har tenkt på, ikke engang tenkt på å legge 
til rette. Jeg går på ungdomsskolen. Der har faktisk jeg måttet 
bringe det frem selv. Jeg måtte si til ledelsen at jeg synes jeg 
bare sitter her og ikke gjør noen ting i musikkundervisningen. 
Kan dere vennligst ta tak i det. Og siden i 9. klasse så er 
musikk avgangsfag, og jeg vet ikke om jeg får dårligere 
karakter i musikk fordi jeg ikke kan gjøre noe praktisk i 
faget. Jeg gjør det kjempebra teoretisk i musikk, men føler 
fortsatt at jeg ikke får vist hva jeg kan fordi jeg ikke kan gjøre 
det praktiske.»

Dette er eit sitat frå eit intervju med Mathias i 9. klasse. 
Han har fysiske funksjonsnedsetjingar som gjer at han 
ikkje kan spele tradisjonelle musikkinstrument. Vidare i 
intervjuet skildrar han korleis han opplever at lærarane har 
gode intensjonar, men han meiner samtidig at dei manglar 
kunnskapar og pengar for å leggje musikkundervisninga til 
rette.

Mathias veit sjølv at det er mogleg å leggje til rette for aktiv 
deltaking fordi han har vore musikkelev ved SKUG-senteret 
på Kulturskolen i Tromsø gjennom mange år. Han speler i 
bandet Flame Wheels, som øver gjennom heile året og tek 
del på konsertar og framsyningar i samarbeid med andre 
elevar frå kulturskolen.

Instrumentet til Mathias er ein xylotouch. Instrumentet er 
utvikla av SKUG-senteret for å gi Mathias gode høve til å spele 
alle typar musikk og til å spele med musikalsk uttrykk. Med 
eit fleksibelt instrument kan musikkelevar som Mathias ta 
aktivt del også i den praktiske delen av musikkundervisninga. 
Når Mathias så klart peiker på behovet for tilrettelegging 
og manglande kunnskap, bør vi kanskje gripe dette som ei 
oppmoding om og eit høve til eit tettare samarbeid mellom 
kulturskolen og grunnskolen. Kunnskapsdeling gjennom 
felles prosjekt og kurs kan gjere det mogleg for elevar som 
Mathias å ta aktivt del i musikkundervisninga ved skolen.

Musikkteknologi kan gi spennande musikkinstrument å 
utforske for alle elevar. Vegen til å skape musikk er kortare 
enn viss ein må bruke musikkinstrument som krev mykje 
motorisk øving for å meistre sjølve instrumentet. Dette 
blei prøvd ut i eit samarbeidsprosjekt med ein grunnskole i 

Flame Wheels klar for James Bond-konsert.  Foto: SKUG Mathias speler Xylotouch.  Foto: SKUG

Arne, ØK, V og Einar øver.  Foto: SKUG

Tromsø der vi som musikkpedagogar frå kulturskolen sam
arbeidde med to klasselærarar/musikklærarar om å øve inn 
nokre songar som skulle framførast for andre elevar ved 
skolen, da prosjektet blei avslutta. 

Klassane hadde nokre elevar med funksjonsnedsetjingar, 
og vi valde derfor at alle elevane skulle få høve til å spele 
på tilpassa instrument. Instrumenta var bygde opp av ulike 
brytarar og rørslesensorar. Elevane øvde på samspel, og alle 
fekk vere solistar som improviserte. Før møtet med heile 
klassen hadde fire–fem elevar med funksjonsnedsetjingar 
øvd på songane for seg sjølv. I møtet med heile klassen 
kunne dei vise dei andre korleis ein kan spele, og elevane lét 
seg lett inspirere til å kaste seg ut i improvisasjonar der dek 
kunne spele på brytarar med hovud, olbogar eller ein fot. 

Alle elevane spelte saman og støtta dei som spelte solo, 
med tilrop som «kom igjen!», «spel meir!» og «jaa!». Ein 
av elevane med funksjonsnedsetjingar strålte da ho spelte 
steeldrum-soloen sin med hovudbrytar, samtidig som ein 
gjeng med klassekameratar kom med støttande tilrop. 

Musikkteknologiske musikkinstrument verka spesielt til
talande for ein del gutar som med stor entusiasme lurte på 
kvar i all verda vi hadde fått tak i slike instrument, og om dei 
kanskje kunne få spele meir på dei.

Mathias peikte på manglande kunnskap og økonomi som 
hovudgrunnar for manglande tilpassing. Erfaringa vår frå 
samarbeidsprosjekt mellom grunnskole og kulturskole er 
at dette ikkje treng å vere så kostnadskrevjande. Det finst 
mykje god kompetanse i både grunnskolen og kulturskolen 
som gjennom deling og samarbeid kan utviklast og skape 
nye moglegheiter i musikkundervisninga.

Sara speler med hovudbrytar.  Foto: SKUG

BODØPILOTEN  
– EIN MODELL FOR SAMHANDLING
Eksempel på samarbeid mellom skolen og kulturskolen. 
Forankring i DKS i skolen og bruk av kompetanse på tvers ut 
frå eit leiarperspektiv.

Bodøpiloten var eit samarbeidsprosjekt mellom Bodø 
kommune, Nordland fylkeskommune, Nasjonalt senter for 
kunst og kultur i opplæring og Universitetet i Nordland i 
perioden frå mars 2012 til desember 2015. Partane ønskte 
saman å medverke til å utvikle nye modellar for korleis ein 
kan bruke kompetansen innanfor kunst- og kulturfaga på 
tvers av institusjonane i kommunen. Målet var å styrkje 
kvaliteten på opplæringa i kunst- og kulturfaga i skolane og 
barnehagane. Intensjonen var at modellen skal ha nasjonal 
overføringsverdi. Eit av hovudsatsingsområda var å styrkje 
rolla til kulturskolen som lokalt ressurssenter. 

Bodø kulturskole har om lag 40 tilsette og i underkant av 
1000 elevar. Skolen gir undervisning i musikk, drama, visuell 
kunst og skrivekunst, og sel dirigent- og instruktørtenester/
assistansespel til korps og orkester. Skolen sel også tenester 
til skolar og barnehagar i Bodø, og lærarane ved kulturskolen 
gir tilbod til sjukeheimar. 

Bodø kommune er direktekommune (100 prosent kommune) 
for Den kulturelle skolesekken (DKS). Det vil seie at 
kommunen har valt å ta heile ansvaret for å administrere 
skolesekken, og får alle midlane utan fordeling via fylkes
kommunen.

Bodø kulturskole driftar Den kulturelle skolesekken (DKS). 
Det er rektor som har det faglege ansvaret for produksjonane 
i Den kulturelle skolesekken. Det er tilsett ein koordinator i 
100 prosent stilling for å ta hand om produksjonsopplegga. 
Leiargruppa i OK-avdelinga (oppvekst og kultur) er styrings
gruppe for Den kulturelle skolesekken.

Foto: Janne Vik Lossius

BODØ KULTURSKOLE

Den blå hesten» møter elvane i DKS-produksjonen  
«Det gjemmer seg i deg.  Foto: Lene Kristine Torgersen 

Koordinator arbeider tett opp mot styringsgruppa. På den 
kvar enkelt skole er ein kulturkontakt bindeleddet mellom 
koordinatoren og skolane. I tillegg er det eit elevarrangørkorps 
på kvar skole. Dei samarbeider med kulturkontakten 
og hjelper til med å arrangere skolebesøka. Kvar haust 
inviterer DKS til eit kick-off-møte for kulturkontaktar og 
elevarrangørar.

Bodø kulturskole skal medverke til eit  
rikt og variert kulturliv i Bodø ved å:

•	 vere ein allsidig og synleg kulturskole med 
opplæringstilbod for heile befolkninga i Bodø

•	 samarbeide med skolar og kulturlivet elles  
i kommunen

•	 stimulere og utvikle dei skapande evnene til 
elevane gjennom opplevingar og utøving 

KOMPETANSEUTVIKLING OG  
BRUK AV KOMPETANSE PÅ TVERS
Bodø kulturskole har gjennom arbeidet med Bodø-piloten 
retta ekstra merksemd mot kompetanseutvikling, mot å 
bruke kompetanse på tvers, og mot å utvikle kulturskolen 
vidare som lokalt ressurssenter. 

Kulturskolen fekk tildelt stimuleringsmidlar frå Utdannings
direktoratet over tre år (2010–2012) til «Kulturleik i SFO», 
for å prøve ut nye aktivitetar og tverrfaglege uttrykk/
arbeidsmåtar og for å finne gode modellar for samarbeid og 
samarbeidsprosjekt med grunnskolen. Dei erfaringane og den 
kompetansen som blei utvikla gjennom stimuleringsmidlane, 
er utvikla vidare i perioden med Bodø-piloten.

Ein viktig konsekvens er at arbeidssituasjonen til kultur
skolelærarane i mykje større grad blir lagd til rette, slik at dei 
får bruke den kunstnariske og pedagogiske kompetansen sin 
i DKS-produksjonar i kommunen. Ved at dei også får utvikle 
seg som utøvarar av faget sitt, aukar dei kompetansen sin.

Foto: Janne Vik Lossius

LÆRARKURS
Dette året har mange av lærarane i kulturskolen fått ein DKS-
produksjon lagd inn i arbeidsplanen sin. I forkant av møte 
med elevane får lærarane til elevane eit kurs. Slik fungerer 
også DKS som ei kompetanseheving for grunnskolelærarane 
i ulike kunstfag. (Heile produksjonen «Det gjemmer seg i 
deg» er presentert i den digitale ressursbasen til KKS).

Bodø kommune har også ressurspersonar innanfor kunstfaga 
tilsette i grunnskolen. Samarbeid om stillingsressursar mellom 
DKS og grunnskolen ligg også fast inne i arbeidsplanen for 
grunnskolelærarar. Gjennom å bruke kompetansen som 
grunnskolelæraren har innanfor kunstfag og pedagogikk 
til å utvikle pedagogiske rettleiingar for aktiv bruk av Den 
kulturelle skolesekken i undervisninga, kjem kompetansen 
heile Bodø-skolen til gode. I samband med produksjonar og 
pedagogiske rettleiingar blir det også gitt kurs til lærarane i 
grunnskolen.

DKS Bodø utviklar pedagogisk rettleiing til Bodø-skolane 
i samband med enkelte produksjonar i DKS. For eksempel 
kan vi nemne «ArkitekTUR i Bodø» og «SkulpTUR i Bodø», 
som Anne-Grethe Ellingsen har laga. Ho er tilsett både ved 
Østbyen skole og ved Den kulturelle skolesekken i Bodø 
kommune. (Sjå lenkje i den digitale ressursbasen til KKS for 
meir informasjon.)

«DET GJEMMER SEG I DEG – SELVPORTRETTER OG DRØMMER»

DKS-PRODUKSJON MED KUNSTPEDAGOGANE I KULTURSKOLEN

Lærerkurs.  Foto: Hege Gundersen

Skaparglede.  Foto: Lene Kristine TorgersenPlakat utstilling.  Foto: Hege Gundersen

KVA SKAL TIL FOR Å BRUKE  
KOMPETANSE PÅ TVERS?
Samarbeid kjem sjeldan av seg sjølv. Det må som regel 
liggje eit ønske og ein vilje bak. I mange kommunar skjer 
det mange spennande samarbeidsprosjekt, men ofte er det 
sporadisk og ikkje systematisk samarbeid som ligg bak. 

I Bodø kommune ligg det ei forankring hos skoleeigaren. 
Rektoren ved kulturskolen er inkludert og likestilt i nett
verka og leiarmøta til grunnskolen, og det er forventa at 
skoleleiarane samarbeider. 

Rektor ved Østbyen skole i Bodø og rektor ved Bodø 
kulturskole har gjennom mange år arbeidd saman for å 
leggje til rette for eit godt samarbeid mellom kulturskolen, 
grunnskolen og SFO. Da regjeringa i 2013 innførte gratis 
kulturskoletime for elevar i 1.–4. trinn, blei desse erfaringane 
nyttige å ta med vidare i gratistilbodet frå kulturskolen til 
alle dei 18 barneskolane i kommunen. Dette blei også eit 
viktig moment i arbeidet med målet for Bodø-piloten om å 
styrkje kvalitet og kompetanse gjennom samhandling.

I samarbeidet mellom kulturskolen og grunnskolen er 
det lagt vekt på følgjande viktige moment: 

•	 Samarbeidet er forankra hos skoleeigaren.

•	 Skoleeigaren forventar at skoleleiarane samarbeider.

•	 Lærarar og leiarar ønskjer å samarbeide om kompetanse 
på tvers.

•	 Det blir sett av tid til samarbeid på leiarnivå og lærarnivå 
for å skape gode relasjonar og ein god dialog.

•	 Skoleleiarane er bevisste på interessekonfliktar.

•	 Skoleleiarane skaper trygge og føreseielege rammer for 
alle partar. 

•	 Profesjonskunnskap og nettverksbygging er sentrale. 
Partane må få kunnskap om kva kompetanse dei andre 
har, og korleis dei kan samarbeide. Partane må gjere seg 
synlege for kvarandre.

Veiledningsmateriale DKS.Anne-Grethe Ellingsen.

•	 Partane samarbeider om lokale og utstyr, og har ei felles 
forståing av rammene for samarbeidet.

•	 Partane har god informasjonsflyt seg imellom om peda
gogiske og administrative rutinar. 

•	 Elevar og foreldre får tydeleg informasjon.

•	 Økonomien er viktig, med tildeling av ressursar, fordeling 
av kostnader og fastsetjing av tydelege rammer.

Bodø kulturskole har gjennom mange år vore ein ressurs for 
lokalmiljøet. Erfaringane dei siste åra har vist at ein må setje 
samarbeidet i system for at det skal bli godt og varig. Dette 
er viktig skal ein klare å utnytte den totale kompetansen som 
kulturskolen og grunnopplæringa har saman.

Elisabeth Misvær  
Rektor ved Bodø kulturskole, og rådgjevar ved  
Nasjonalt senter for kunst og kultur i opplæringa

Skaparglede.  Foto: Lene Kristine Torgersen 

Tolgajentan, UKM 2007.  Foto: Tolga kulturskole

DKS-utstilling i Stormen.  Foto: Hege Gundersen

AKTUELLE RESSURSAR OG  
LITTERATUR OG KJELDER
Her har vi samla ei oversikt over kjelder og litteratur knytt til dei tre kulturskolepresentasjonane. 
I tillegg til kjem aktuelle ressursar knytte til temaet kulturskolen som lokalt ressurssenter, 
samarbeid mellom kulturskole og grunnopplæringa, og tilvisingar til aktuelle prosjektskildringar 
i den digitale ressursbasen.

Bamford, A. (2006) The Wow factor: Global research compendium  
on the impact of arts in education. München: Waxmann.

Bamford, A. (2011) Arts and cultural education in Norway 2010/2011.  
Oslo: The Norwegian Centre of Arts and Cultural Education (KKS).

Emstad, A.B. og Angelo, E. (2015) Ledelse for læring i mulighetenes skole.  
Oslo: Cappelen Damm Akademisk.

Hofsli, E., Jakola T. og Rishaug, H. (2013) På vei til kulturskole for alle.  
Trondheim: Norsk kulturskoleråd.

Johansen, J. (2012) Skapende og kreativ læring. Trondheim: Akademika Forlag.

Lundh, L., Hjelmbrekke, H. og Skogdal, S. (2014) Inkluderende praksis.  
Oslo: Universitetsforlaget.

Rammeplan for kulturskolen (2014): Mangfald og fordyping og Veiledning  
for lokalt rammeplanarbeid (2015). Trondheim: Norsk kulturskoleråd.

Sjøvoll J.  og  Johansen, J. (2013). Innovasjon i utdanningen.  
Trondheim: Akademika Forlag.

Skogdal, E. og Berg-Olsen, E. (2014) Mulighetenes musikk.  
Master i «funksjonshemming og deltakelse». Harstad: Høgskolen i Harstad.

Waagen, W. (2011) Kulturskole –profesjon og bærekraft.  
Oslo: Gyldendal Akademisk.

DIGITAL RESSURSBASE PÅ KUNSTKULTURSENTERET.NO
Ressursbasen til KKs inneheld undervisningsmateriell, læringsressursar og gode eksempel for 
heile opplæringsløpet. Materiellet er utvikla i samarbeid med lærarar i skolen, barnehagen og 
kulturskolen, i tillegg til tilsette ved universitet og høgskole.

•	 Informasjon om programmet frå SamBa2015 og informasjon om presentasjonane frå Tolga 
kulturskole, Skug-senteret ved Kulturskolen, Tromsø kommune og frå Bodø kulturskole ligg 
på heimesida til KKS: kunstkultursenteret.no

•	 Informasjon om Bodø-piloten er tilgjengeleg på heimesida.

•	 Heile DKS-produksjonen «Det gjemmer seg i deg» frå Bodø kulturskole er presentert i 
ressursbanken. Han inneheld lenkjer til Bodø kulturskole og ressursar frå Den kulturelle 
skolesekken i Bodø. 

Foto: Ingrid Eide Foto: SKUG

Foto: Lene Kristine Torgersen 

